
ТАҚРИЗИ
муассисаи пешбар ба диссертатсияи Раҳматова Озодахон Анварҷоновна 
дар мавзуи «Сохт, мавзуъҳо ва поэтикаи қасидаҳои Сайфи Исфарангӣ» 
барои дарёфти дараҷаи илмии номзади илми филология аз рӯйи 
ихтисоси 10.01.01 - Адабиёти тоҷик; равобити адабй

Мутобиқати муҳтавои диссертатсия ба ихтисос ё соҳаи илм.
Диссертатсияи Раҳматова Озодахон Анварҷоновна дар мавзуи «Сохт, 

мавзуъҳо ва поэтикаи қасидаҳои Сайфи Исфарангӣ» ба банди 5-уми бахши 
«Соҳаҳои таҳқиқот»-и шиносномаи ихтисоси 10.01.01 - Адабиёти тоҷик; 
равобити адабӣ мувофиқат мекунад.

Жанри қасида дар асрҳои Х-ХШ дар адабиёти тоҷикии форсӣ марҳалаи 
ташаккул ва таҳаввулро паймуда, дар асри XIII, бахусус дар нимаи аввали ин 
аср, мавқеи баргузидаашро дар байни дигар жанрҳои адабӣ маҳфуз дошта буд. 
Ҳамин аст, ки суханварони барҷастаи ин давра маҳорати эҷодии худро 
ғолибан тавассути жанри қасида сайқал медоданд, шуҳраташон то ба 
марказҳои адабии давр мерасид, ҳаводорону харидорон доштанд, ба дарборҳо 
даъват мешуданд. Шуаро барои роҳёбӣ ба дарбори ҳокимонро қасидасароӣ ва 
ба ҳукуматдорон пешкаш кардани қасидаҳои мадҳӣ ҳамчун василаи асосӣ 
медонистанд. Дар асри XII ва нимаи аввали асри XIII намояндагони маъруфи 
адабиёт, монанди Анварии Абевардӣ, Хоқонии Шервонӣ, Заҳири Форёбӣ, 
Асириддини Ахсикатӣ пеш аз ҳама бо қасидасароӣ маъруфият пайдо карда 
буданд, ки дар ин радиф метавон адиби забардасти мовароуннаҳрӣ Сайфи 
Исфарангиро низ ном бурд.

Сайфи Исфарангӣ аз зумраи адибонест, ки фаъолияти эҷодияш ба замони 
инқирози давлати абарқудрати Салчуқиён ва ба сари ҳокимият омадани муғулҳо 
дар Хуросону Мовароуннаҳр рост меояд. Ҳаёт ва эҷодиёти Сайфи Исфарангӣ 
далел бар он аст, ки вай дар тӯли умри худ дар дарбори ҳокимони гуногуни 
Мовароуннаҳр, ҳатто Хуросон, хидмат карда, гоҳо барои ба дарбор роҳ ёфтан 
дар ситоиши ҳокимон қасидаҳо сурудааст. Мавзуъ ва масоили қасидаҳои шоир 
ин матлабро тасдиқ менамояд. Бо вуҷуди он ки дар бораи ҳаёту эҷодиёти Сайфи 
Исфарангӣ донишмандони гузашта ва муҳаққиқони кунунии адабиёти тоҷикии 
форсӣ таваҷҷуҳи хос зоҳир намудаанд ва ин шоири номовар зодаю парвардаи 
сарзамини тоҷикон аст, роҷеъ ба шахсият, осор ва ҳунари шоирии ӯ хонандаи 
тоҷик то ҳол маълумоти кофӣ дар ихтиёр надорад. аз корҳои зиёди хурду 
калони анҷомёфта доир ба рӯзгору осори Сайфи Исфарангӣ бармеояд, ки ҳеҷ 
як аз ин муҳаққиқон қасоиди шоирро, ки дар эҷодиёташ ҷойгоҳи 
аввалиндараҷа доранду маҳорати шоирии вай тавассути қасидаҳояш 
баҳогузорӣ мегардад, мавриди пажуҳиши алоҳида қарор надодаанд. Аз ин 
ҷост, ки дар диссертатсияи Раҳматова Озодахон Анварҷоновна дар мавзуи 
«Сохт, мавзуъҳо ва поэтикаи қасидаҳои Сайфи Исфарангӣ» дар заминаи 
таҳлили муфассали замони зиндагӣ ва рӯзгору осори маҳфузи Сайфи 
Исфарангӣ мавзуву мундариҷаи қасоиди шоир, маҳорат ва ҳунари ӯ дар 
қасидасароӣ ва поэтикаи қасидаҳо бар пояи мухтассоти мазмунсозию 
маъниофаринӣ, ки аз доираи назари муҳаққиқон дур афтода буд, ба риштаи 
таҳқиқ кашида шудааст.
Саҳми шахсии довталаб дар ҳалли масъалаи илмӣ ё коркарди проблемаи илмӣ 

бо арзёбии аҳаммияти он. Мубрамиву зарурати таҳқиқ, дараҷаи омӯзиши он, 

вазифаи асосии масъалаҳои таҳқиқшаванда, навгониҳои таҳқиқ, моҳияти 

назарию амалии он, сохтори умумии кор, инчунин нуктаҳои асосии ба ҳимоя 

пешниҳодшаванда ва хулосаву натиҷагириҳои муаллиф саҳм ва нуқтаи назари 

хоси ӯро нисбат ба мавзуи таҳқиқ инъикос мекунанд. Саҳми шахсии муаллиф 

дар омӯзиши назария ва консепсияҳои муҳаққиқони ватанию хориҷӣ дар

2



робита ба мавзуи баҳси диссертатсия, таҳлилу баррасии онҳо, омода намудани 

мақолаву суханрониҳо зоҳир мешавад. Муаллиф ба таҳқиқи масъалаи илмӣ аз 

методҳои адабиётшиносӣ истифода карда, равия ва ҷараёнҳои нави 
таҳқиқотии адабиётро ба эътибор гирифтааст.

Муаллиф дар рисола дар асоси усулҳои илмии таърихӣ-муқоисавӣ, 
шарҳи осори адабӣ, шинохти жанрҳои адабӣ, сохторшиносӣ ва таҳлили 
дохилиматнӣ бори аввал аст, ки сохту муҳтаво, хусусиятҳои умда ва 
фарқкунандаи қасоиди Сайфи Исфарангӣ ва халлоқияти ҳунарии ӯ дар 
манзари таҳаввули таърихии жанри қасида ба доираи таҳқиқ кашида шуда, ба 
сурати монографӣ мавриди таҳқиқ ва арзёбии ҷомеъ қарор додааст. Тибқи 
андешаи муаллиф, яке аз масъалаҳои муҳим дар муҳтавои қасидаҳои Сайфи 
Исфарангӣ мавзуъҳои мадҳу ситоиш, шарҳи ҳоли эҷодкор, фахрияҳо, шикоят 
аз замон ва аҳли он, тасвири манзараҳои табиат ва ғ., ки маҳорати 
мазмунсозию маъниофарии шоирро муайян менамоянд, мебошад. Аз ин 
дидгоҳ бори аввал аст, ки сохту муҳтаво, хусусиятҳои умда ва фарқкунандаи 
қасоиди Сайфи Исфарангӣ ва халлоқияти ҳунарии ӯ дар манзари таҳаввули 
таърихии жанри қасида ба доираи таҳқиқ кашида шудааст. Аз ин сабаб, 
метавон бо ҷиддияти тамом таъкид кард, ки диссертатсияи аз ҷониби 
Раҳматова Озодахон Анварҷоновна анҷомёфта бо назардошти мушаххасоти 
тартиби баёни мавзуъ ва тарҳи мантиқан бонизоми бобу фаслҳо ва нуктаҳои 
муҳимми ҳимояшаванда қобили қабул мебошад.

Натиҷаҳои мушаххаси илмӣ, ки барои он ба довталаб додани дараҷаи 
илмии дархостшаванда мумкин аст.

Диссертатсияи Раҳматова Озодахон Анварҷоновна аз муқаддима, 
се боб (ҳафт зербоб), хулосаву рӯйхати адабиёт иборат буда, дар робита бо 
талаботи масъалаҳои мавриди таҳқиқ қароргирифта ҳар боб ба фаслҳои 
алоҳида ҷудо карда шудааст. Навгонии илмии таҳқиқ дар он зоҳир мегардад, 
ки дар ҷараёни баррасиҳо навангезиҳои Сайфи Исфарангӣ дар шакл ва 
мазмуну муҳтавои қасида ба ҳайси ҷолибтарин дастоварди шоир дар такомули

жанри қасида, ба хусус, ҷойгоҳи вазн, қофия ва радиф дар маъниофариву 
мазмунсозӣ ва ғановати сабку забон ба тафсил табақабандӣ ва тавсифу таҳлил 
шудаанд. Дар диссертатсия аҳаммияти назарй ва амалии таҳқиқ дар асоснокӣ 
ва эътимоднокии илмӣ, дарку таҳлил ва арзёбии хусусиятҳои хоси тафаккури 
бадеӣ ва равшанӣ андохтан ба баъзе ҷанбаҳои яке аз масъалаҳои кам 
таҳқиқшудаи адабиёти классикии тоҷикии форсӣ, яъне таҳаввули жанри 
қасида, дар мисоли қасидаҳои Сайфи Исфарангӣ зоҳир мегардад. Ҳамчунон, 
ҳангоми навиштани китобҳои дарсии таърихи адабиёти тоҷикии форсӣ барои 
мактабиён ва донишҷӯён, бахусус таърих ва хусусиятҳои жанри қасида дар ин 
адабиёт аз маводи диссертатсия метавон истифода кард.

Дар диссертатсия дар заминаи таҳлили муфассали замони зиндагӣ ва 
рӯзгору осори маҳфузи Сайфи Исфарангӣ мавзуву мундариҷаи қасоиди шоир, 
маҳорат ва ҳунари ӯ дар қасидасароӣ ва поэтикаи қасидаҳо бар пояи 
мухтассоти мазмунсозию маъниофаринӣ, ки аз доираи назари муҳаққиқон дур 
афтодааст, ба риштаи таҳқиқ кашида шудааст.

Дар муқаддима мубрамияти мавзуъ, дараҷаи таҳқиқи мавзуъ, мақсаду 
вазифаҳои таҳқиқ, сарчашмаҳои таҳқиқ, объект ва предмети таҳқиқ, асосҳои назарӣ 
ва методологии таҳқиқ нишон дода шудааст. Ҳамчунин, сарчашмаҳои таҳқиқ, 
нуктаҳои асосии таҳқиқот, ки барои ҳимоя пешниҳод мегарданд, мушаххас карда 
шудааст.

Рисола дорои низоми муайяни илмӣ буда, тартиби таҳқиқи мавзуъ барои 
зина ба зина ҳал гардидани вазифаҳои ба миён гузошта ва ҳосил шудани тарҳи 
комили пажӯҳиш мусоидат менамояд. Бобу фаслҳои кор паҳлуҳои гуногуни 
мавзуъро фаро гирифта, ба ҳам алоқамандии мантиқӣ доранд.

Боби аввали диссертатсия «Замони зиндагй ва ҳаёту эҷодиёти Сайфи 
Исфарангй» аз ду фасл ва фасли дувум аз як зерфасл иборат мебошад. Дар 
фасли аввали боби аввал, ки «Авзои сиёсй ва адабии замони зиндагии Сайфи 
Исфарангй» ном дорад, бо он ки роҷеъ ба ин давра аҳли таҳқиқ ва муаррихин 
андешаҳои ҷолиби ҷамъбасткунанда доранд, мухтасару мушаххас дар бораи 
замони зиндагии Сайфи Исфарангӣ, ки ба охирҳои асри XII ва нимаи аввали

асри XIII рост меояд ва аз давраҳои пуртаҳлука, бесарусомонӣ, аз даст ба даст 
гузаштанҳои ҳукмрониҳо дар Мовароуннаҳру Хуросон аст, сухан меравад. 
Тавре ки муаллифи рисола ишора менамояд, зиндагии Сайфи Исфарангӣ, ки 
асосан дар Мовароуннаҳр сипарӣ гардидааст, агар дар як давраи муайяни 
таърихии ҳукмронии Хоразмшоҳиён, то инқирозу парокандагии ин сулола, 
ҳаёти иҷтимоию иқтисодию сиёсӣ ва адабӣ-фарҳангӣ то ҷое осуда бошад, дар 
даврони тохту този беамони муғулҳо маҷрои худро дигар кард, дар байни 
фарҳангиён низ парокандагии сунъӣ ба вуҷуд омад. Вале бо ин ҳама дар 
шаҳрҳои бузурги Мовароуннаҳр чароғи илму маърифат пурра хомӯш 
нагардида, ба ҳар василае рушд мекард ва ё дур аз зулму истисмори муғулҳо 
фаъолият дошт, ки дар мисоли эҷодиёти Сайфи Исфарангӣ онро метавон 
мушоҳида кард. Фасли дувуми боби аввал «Зиндагиномаи Сайфи Исфарангӣ» 
ном дорад. Мувофиқи иттилои диссертант, номи шоир дар ҳамаи сарчашмаҳо 
ва ишораҳои аҳли таҳқиқ Сайфиддин омада, бо тахаллуси Сайф машҳур аст. 
Дар баъзе сарчашмаҳо бо лақаби Аъҷар (ланг) низ ёд шудааст. Зодгоҳаш 
Исфаранг ва ин мавзеъ-Исфаранг ноҳияи Исфараи имрӯзаи Тоҷикистон 
мебошад. Вай тибқи иттилои худи шоир соли 581 ҳиҷрӣ, баробар ба солҳои 
1185-1186, ба дунё омадааст. Сайфи Исфарангӣ асосан дар марказҳои 
фарҳангии овозадори замон Самарқанду Бухоро таҳсили илм кардааст. 
Зерфасли фасли дувуми боби аввали диссертатсия, ки «Эҷодиёти Сайфи 
Исфарангӣ» ном дорад, доир ба мероси адабии шоир баҳс мекунад. Сайфи 
Исфарангӣ дар таърихи адабиёт ҳамчун шоир шинохта шуда, гоҳе ба 
навиштани асарҳои мансур низ машғул будааст.

Боби дувуми диссертатсия «Сохт ва муҳтавои қасидаҳои Сайфи 
Исфарангй» ном дошта, аз ду фасл ва фасли дувум аз чаҳор зерфасл иборат 
мебошад. Дар фасли аввали ин боб «Сохти қасидаҳои Сайфи Исфарангӣ» 
мухтасаран дар бораи сохти қасида дар адабиёти тоҷику форс сухан меравад. 
Муаллифи диссертатсия иброз медорад, ки Сайфи Исфарангӣ дар эҷоди ҳам 
қасидаи мукаммал ва ҳам қасидаи муқтазаб маҳорати баланд доштааст. Вале 
ҳамчун шоири мадеҳагӯй вай монанди Унсурӣ, Абулфараҷи Рунӣ, Анварии 

Абевардӣ таваҷҷуҳи бештаре ба қасоиди муқтазаб дорад, ки он аз нисф зиёди 
қасоиди шоирро ташкил медиҳад. Яъне, беш аз 100 қасидаи Сайфи Исфарангӣ 
қасидаҳои аз нигоҳи сохт номукаммаланд, ки бо васфи мамдуҳ оғоз ёфтаанд. 
Фасли дувуми боби дувуми диссертатсия «Муҳтаво ва арзишҳои адабии 
қасидаҳои Сайфи Исфарангй» аз чор зерфасл иборат мебошад. Зерфасли аввал 
«Мамдуҳони шоир» ном дорад. Вақте ки муаллифи рисола ба қасидаҳои Сайфи 
Исфарангӣ амиқтар таваҷҷуҳ менамояд, натиҷаи таҳқиқ мушаххас месозад, ки 
ӯ, пеш аз ҳама, шоири мадеҳасарост ва аксари қасидаҳои ӯро қасидаҳои мадҳӣ 
фароҳам овардаанд. Илова бар ин, вай дар гуфтани мадеҳа нисбат ба 
қасидасароёни пешини худ озодтар ба назар расида, истиқлолиятҳои фикрӣ низ 
доштааст, ки ба мазмунсозию маъниофарӣ ва ғанитар гардидани муҳтавои 
қасидаҳои шоир таъсир гузоштааст. Истиқлолияти фикрии Сайфро диссертант 
дар афзунии теъдоди мамдуҳони ӯ дарёфтааст. Зерфасли дувуми фасли дувуми 
боби дувуми диссертатсия «Мадҳи мамдуҳон» ном дорад. Дар ин маврид ишора 
меравад, ки мадҳ аз қисматҳои асосӣ ва муҳимтарин таркиби қасидаи 
мадҳиявиро ташкил медиҳад. Сайфи Исфарангӣ низ дар қасидаҳояш аз ин 
таомул истисно нест. Масалан, вай симои Муҳаммад Хоразмшоҳро ба риштаи 
тасвир кашида, ӯро «низоми мулк», дорандаи «лашкари азими нусратовар», 
«муншии девони асл» дар кишвардорӣ, ҳокими «ҳукмаш қодир», «дорандаи 
тоҷу тахти зебо», «Мӯсосифат», донандаю дорандаи қонуни адл, бодаи дар 
кафашро «Чашмаи Хизр», базмороияшро «Зуҳраи осмон», кушандаи «боди 
кибри хасм», бардорандаи «ливои Мустафо(с)», «чархқадр» ва ғайра мехонад. 
Ва аз ин қасидаҳо равшан мегардад, ки замонаи эҷодкор замонаи ноором буда, 
шоҳи замон ба ҷои ба айшу ишрат нишастан ҳамеша дар корзор асту аз 
майдонҳои набард бо душман ҳамеша зафарманд бармегардад. Дар дарунмояи 
ин гуна қасидаҳои васфӣ пеш аз ҳама ҳисси баланди ватандорӣ ва ватандӯстии 
гӯяндаи онҳо меистад, ки пафоси баланди иҷтимоӣ- ватанпарварӣ доранд. 
Муаллиф аз ин зовия ба қасидаҳои ба султони вақт бдхшидаи Сайфи 
Исфарангӣ назари таҳқиқӣ андухта, қимату аҳамияти онҳоро имрӯз ҳам 
коҳишнаёфта ҳисобидааст. Зерфасли севуми фасли дувуми боби дувуми 

диссертатсия «Андешаҳои иҷтимой дар қасидаҳои Сайфи Исфарангӣ» ба 
инъикоси вазъи иҷтимоӣ ва сиёсии замони шоир дар осори ӯ бахшида шудааст. 
Муҳтавои ин даста қасидаҳои шоир бешубҳа аз вазъи замони зиндагии ӯ, ки дар 
фасли аввали боби аввали диссертатсия омадааст, об мехӯрад. Ба таъбири 
муаллифи рисола, аз андешаҳои иҷтимоии Сайфи Исфарангӣ бармеояд, ки 
шоир кӯшидааст, то ба воситаи нишон додани норасоӣ ва камбудиҳои замон, 
беадолатиҳои ҳокимони вақт, ба қадру қимати ҳунар ва ҳунарманди асил 
нарасидани иддае аз онҳо, бечорагию бенавоии халқ, зулму тааддии золимон ва 
ғайра пеши роҳи он ҳамаро бигирад, ҳокимону садрҳои замонро ба 
раъиятпарварию саховатпешагӣ ва адлу инсоф даъват ва аз онҳо таъмини 
осудагии давлатро тақозо намояд. Зерфасли чаҳоруми фасли дувуми боби 
дувуми диссертатсия «Тасвири табиат ва тавсифи субҳ дар тағаззулоти Сайфи 
Исфарангй» ном дорад. Дар тағаззулоти шоири мадеҳасаро бештар тавсифи 
фаслҳои гуногуни сол, аз ҷумла баҳори зебову ботароват ба қалам дода шудаанд. 
Баҳор ва зебоиҳои нотакрори он, манзараҳои дилрабои табиат бо тамоми шукӯҳу 
тароват, сарсабзию хуррамии пурҷилоаш руҳи тобноки қаҳрамони лирикии 
Сайфи Исфарангиро ба ҷӯш меорад. Бо таъкиди муаллиф, дар тағаззулоти шоир 
мавзуи субҳ, дамидани субҳ, файзи субҳ, тулӯи офтоб мавқеи бештаре дорад ва 
Сайфи Исфарангиро метавон баъд аз устодаш Хоқонии Шервонӣ яке аз 
адибони пешдасти тасвиргари манзараҳои субҳ дар адабиёти тоҷикии форсӣ 
муаррифӣ намуд. Дар тағаззулоти ба тасвир ва тавсифи субҳ бахшидаи Сайфи 
Исфарангӣ тасвири табиат дар пайвастагӣ бо мавзуъҳои дигар сурат 
гирифтаанд. Ин пайвастагӣ зиёдтар дар байни тасвири субҳ ва соқию маю 
майгусорӣ, ишқу ҳаётдӯстӣ матраҳ гардидааст.

Боби сеюми диссертатсия «Мазмунсозй ва маъниофарй дар қасоиди Сайфи 
Исфарангй» доир ба маҳорати шоирии эҷодкор баҳс мекунад. Дар ин боб, ки 
ҳадафи асосии диссертатсия аст, зимни баррасии қасидаҳои шоир муаллиф ба 
мазмунсозию маъниофарии эҷодкор диққати вижа додааст. Ба ҳунари суханварии 
Сайфи Исфарангӣ чи гузаштагони суханшинос ва чи имрӯзиён баҳои баланд 
додаанд. Дар ин маъниоф.ариҳо шоир аз санъатҳои маънавию лафзӣ 

моҳиронаву рамузфаҳмона кор мегирад, аз такрори андеша ҳамеша худро дар 
канор нигоҳ медорад. Аз ин рӯ, навҷӯиву навгӯии ӯро дар ҳар қасидааш амиқ 
эҳсос карда, ба қудрати суханварияш аҳсан гуфтаанд. Дар хулосаи кор 
натиҷаҳо ва масъалаҳои дар бобҳо ва фаслҳои дахлдори диссертатсия 
дарҷгардида натиҷагирӣ шудаанд.

Дар баробари дастовардҳо дар диссертатсия баъзе камбудиҳои ҷузъӣ низ 
ба мушоҳида мерасанд, ки ислоҳи онҳо боиси беҳбуди ҳусни таҳқиқ хоҳанд 
гардид:
1. Дар муқаддимаи диссертатсия қисман нусхаҳои хаттии ашъори шоир сарфи 
назар шудааст.
2. Ба андешаи мо, агар муаллиф ҳангоми таҳлилу баррасии қасидаҳои Сайфи 
Исфарангӣ онҳоро бо қасидаҳои дигар адибони классик дар муқоиса баррасӣ 
менамуд, беҳтар мебуд.
3. Дар диссертатсия қисман хатоҳои услубӣ, имлоӣ ва техникӣ, ки ба Қоидаи 
нави имлои забони тоҷикӣ тоҷикӣ мувофиқ нестанд, мушоҳида мешаванд.
4. Дар баъзе саҳифаҳои диссертатсия муаллиф аз иқтибосоти зиёде (саҳ. 84, 109, 
126, 134, 138...) истифода мебарад, ки ба ҳусни таҳлил, муҳокима ва хулосабарорӣ 
халал ворид месозанд.
5. Мавриди зикр аст, ки қисмати хотимавии баъзе фаслҳои бобҳои рисола пурра ва 
муфассал нестанд.

Камбудиҳои зикршуда ба ҳеҷ ваҷҳ ҳусни рисоларо кам намекунанд ва 
ислоҳи онҳо боиси беҳбуди кор мегардад.

Мазмун ва муҳтавои диссертатсия бо автореферат, ки бо забонҳои 
тоҷикӣ ва русӣ таълиф гардидааст, мувофиқати комил дошта, муҳтавои асосии 
диссертатсия дар 11 мақолаи муаллиф, аз ҷумла 4 мақола дар маҷаллаҳои илмии 
тақризшавандаи КОА-и назди Президенти Ҷумхурии Тоҷикистон инъикос ёфтаанд. 
Аннотатсияи диссертатсия, ки бо забонҳои тоҷикӣ, русӣ ва англисӣ дар охири 
автореферати диссертатсия оварда шудаанд, моҳияти илмии диссертатсияи 
мазкурро ба таври фишурда инъикос менамоянд.

Мутобиқати тахассуси илмии довталаб ба дараҷаи илмӣ.

Диссертатсияи Раҳматова Озодахон Анварҷоновна дар мавзуи «Сохт, 
мавзуъҳо ва поэтикаи қасидаҳои Сайфи Исфарангӣ» тадқиқоти пурра 
анҷомёфтаи илмӣ буда, ба талаботи бандҳои 31-37-и Тартиби додани 
дараҷаҳои илмӣ, ки бо Қарори Ҳукумати Ҷумҳурии Тоҷикистон аз 30-юми 
июни соли 2021, таҳти № 267 тасдиқ шудааст, комилан мувофиқ мебошад ва 
муаллифи он шоистаи дарёфти дараҷаи илмии номзади илми филология, аз 
рӯи ихтисоси 10.01.01 - Адабиёти тоҷик; равобити адабӣ мебошад.

Тақриз дар ҷаласаи кафедраи назария ва таърихи адабиёти Донишгоҳи 
байналмилалии забонҳои хориҷии Тоҷикистон ба номи Сотим Улуғзода аз 26- 
уми апрели соли 2023, суратҷаласаи № 9 муҳокима ва тасдиқ гардид. Дар 
ҷаласаи кафедра иштирок дошт: 16 нафар. Натиҷаи овоздиҳӣ: «тарафдор» - 16 
нафар, «зид» - нест, «бетараф» - нест.

Раиси ҷаласа:
номзади илми филология, дотсент, 
мудири кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода Шамсов Н. С.

Эксперт:
доктори илми филология, профессори
кафедраи назария ва таърихи адабиёти
Донишгоҳи байналмилалии забонҳои хориҷии
Тоҷикистон ба номи Сотим Улуғзода Давлатбеков Л. М.

Котиби илмии ҷаласа: /
номзади илми филология, дотсенти
кафедраи назария ва таърихи адабиёти
Донишгоҳи байналмилалии забонҳои хориҷии 1
Тоҷикистон ба номи Сотим Улуғзода Боев Ш. Э.
Имзоҳои н.и.ф. Н. С. Шамсов, д.и.ф. Л. М. Давлатбеков 
ва н.и.ф. Ш. Э. Боев - ро тасдиқ мекунам:
Сардори раесати кадрҳо ва корҳои махсуси ҳӯу''ӯ'' 7-ҷА
ДБЗХТ ба номи Сотим Улуғзода а-т иКҲупова Б. Ғ.
734019, ш. Душанбе, кӯчаи Ф. Муҳаммади®1^^ орҳои Й
Тел: (+992 37) 232-50-00; махсус /5//
Е-таП: 8Йат8ОУ1960@та11.ги
«1»-уми майи соли 2023.

